Хәл төрләре. Урын хәле 
(VII сыйныфта татар теле)
Рәмзия ФАЗЛЫЕВА, 

Әтнә районы Олы Мәңгәр төп мәктәбенең югары квалификация категорияле татар теле һәм әдәбияты укытучысы 
Максат. Җөмлә кисәкләре турында өйрәнгәннәрне, хәлләрнең төркемчәләргә бүленешен карау. Укучыларга урын хәлен таба һәм аларга хас үзенчәлекләрне таный белергә өйрәнү өчен ярдәм итү. Укучыларның күзәтүчәлекләрен, фикерләү, чагыштыра белү сәләтләрен, сөйләм телләрен үстерү.
Җиһазлау: дәреслек (Хәсәншина Р.Г. Татар теле.  7 сыйныф), компьютер, интерактив такта, карточкалар.
Дәрес барышы 

I. Дәресне оештыру 
Укучылар белән исәнләшү, тәртип урнаштыру.
II. Укучыларның белемен актуальләштерү. 
(Җөмлә кисәкләре турында өйрәнгәннәрне искә төшерү.) 

Укытучы. Укучылар, өй эше нәрсә иде?

Укучылар. Җөмлә кисәкләре буенча сорауларга җавап бирергә әзерләнергә.

Укытучы. Әйдәгез әле, нәрсәләр исегездә калды икән, сорауларга әзерләп килгән җавапларыгызны тикшереп карыйк әле. 
*Җөмләнең иярчен кисәкләрен әйт.

*Җөмләнең баш кисәкләрен ата.

*Тәмамлыкның нинди төрләре бар?
*Тәмамлыкның сорауларын санарга.

*Аергыч нинди сорауларга җавап бирә?
III. Проблема кую
(2 нче слайд. Хәлләр гаиләсе.) 

Укытучы. Менә бу – хәл исемле гаилә башлыгы. Аның янында сигез баласы. Әмма алар үз исемнәрен әйтергә теләми. Әйдәгез әле, исемнәрен әйттерик. Шушы җөмләләрдән дөрес сорау куеп, хәлләрне табыйк, һәм алар исемнәрен үзләре үк әйтерләр. 
1. Балаларым! Басуыбыз эчендә бер хәзинә бар. Әмма кай җиренә күмелгән икәнен белә алмадым. (Дәрдемәнд)
Көтелгән җавап. Хәзинә кайда? – Эчендә. Кая күмелгән? – Жиренә.
Укытучы. Димәк, кайда? кая? кайдан? кебек сораулар эш яки хәлнең нәрсәсен белдерә? 

Көтелгән җавап. Урынын. Димәк, бу хәлнең исеме – урын хәле.  

2. Хәзер миңа элеккегә караганда иртәрәк торырга туры килә. (Абдулла Алиш) 
Укытучы. Бу җөмләне кайсыгыз тикшерә?
Көтелгән җавап. Кайчан торырга туры килә? – Хәзер. 

Кайчан? кайчанга чаклы? кайчанга кадәр? кебек сораулар эш яки хәлнең вакытын белдерә. Икенче хәлебезнең атамасы – вакыт хәле. 

3. Алдымда ак кар җәелгән ялтырап, ап-ак булып,
Энҗе мәрҗәннәр чәчелгән өстенә вак-вак булып. (Шәехзадә Бабич)

Көтелгән җавап. Җәелгән ничек? – Ялтырап, ап-ак булып. Чәчелгән ничек? – Вак-вак булып.

Ничек? ни рәвешле? кебек сораулар эш яки хәлнең рәвешен белдерә. Өченче хәлебезнең атамасы – рәвеш  хәле. 

4. Ләкин бу биш-алты сәгать миңа күз ачып йому кадәрле дә тоелмады. (Г. Ибраһимов)
Көтелгән җавап. Тоелмады никадәрле? – Күз ачып йому кадәрле дә. 

Никадәрле? күпме? ни дәрәҗәдә? ничә тапкыр? кебек сораулар эш яки хәлнең күләмен белдерә. Дүртенче  хәлебезнең атамасы – күләм  хәле. 

5. Агачлардан җанга ятыш әйберләр ясар өчен, ничәмә ничә корал кулланалар. (Ф. Яруллин)

Көтелгән җавап. Ни өчен кулланалар? – Ясар өчен.
Ни өчен? ник? нигә? кебек сораулар эш яки хәлнең сәбәбен белдерә. Бишенче хәлебезнең исемен дә белдек. Ул – сәбәп  хәле.
6. Ял итәргә, тамакны туйдырырга туктаган идек. (Г. Әпсәләмов)
Көтелгән җавап. Ни өчен яки нинди максат белән туктаган идек? – Ял итәргә, туйдырырга туктаган идек. 

Ни өчен? нигә? нинди максат белән? кебек сораулар эш яки хәлнең нинди максат белән эшләнүен белдерә. Алтынчы  хәлебезнең исеме – максат хәле. 

7. Җиргә бассам, арта егәрлегем,

Күккә баксам, иркен тын алам. (Э. Мөэминова)

Көтелгән җавап. Нишләсәм арта? – Бассам. Нишләсәм тын алам? – Баксам.

Нишләсә? нинди шартта? кебек сораулар эш яки хәлнең нинди шарт белән эшләнүен белдерә. Җиденче хәлебезнең исеме  – шарт  хәле. 

8. Көн, кичкә авышса да, үзенә күрә матурланып китте. (Х.Хәйруллин)
Көтелгән җавап. Нишләсә дә матурланып китте? – Авышса да.

Нишләсә дә? нсәгә карамастан? кебек сораулар эш яки хәлнең киресе булачагын белдерә. Димәк, сигезенче хәлебезнең исеме – кире хәл.

Укытучы. Әйе, хәлләр безгә үз исемнәрен әйттеләр. Әмма исемнәрен белү генә җитәме икән соң? Әйдәгез әле без алар белән якыннанрак танышып, дуслашырга тырышып карыйк әле. 
Укытучы. Бирелгән мәкальне укыйк һәм билгеләнгән сүзгә сорау куйыйк.
Ил өстендә чыпчык үлми.

Илдә булса – үлмәссең, илсез көн күрмәссең.

Ил өстендә. Нинди сорау куйдыгыз, нәрсә була?

Укучылар. Кайда? соравы куела. Урын хәле була. 

Укытучы. Беренче булып «Урын хәле»нә кунакка барыйк.

Дәфтәрләрне ачып, бүгенге теманы язып куыйк.

Хәзер мәкальләрне язып куегыз. Җөмлә кисәкләре ягыннан тикшерегез. (3 нче слайд. Тема.) 
Укытучы. Мәкальнең мәгънәсе хакында 10 секунд уйлап карыйк. (Укучылар фикерен тыңлау.)
Физкультминутка
Укытучы. Хәзер ял итеп алыйк. Музыка астында таралып йөрибез, катып калабыз һәм минем команда буенча төркемнәргә берләшәбез.

*Ничә баш кисәк бар?

*Иярчен кисәкләр санынча.

 *Тәмамлыкларның ничә төре бар?

*Мәгънә ягыннан хәлләрнең төрләре санынча...
IV. Алган белемнәрне ныгыту.

1. Урын хәлендә кунакта.

(4 нче слайд) Эш яки хәлнең  урынын белдереп, кайда? кая? кайдан? сорауларының берсенә җавап була торган хәл урын хәле була. Без моны инде хәлләрнең исемнәрен әйттергәндә ишеткән идек.

(5 нче слайд) Рәсемнәр ярдәмендә урын хәленең үзенчәлекле билгеләрен танып белү.
Слайдта биш рәсем күрсәтелгән: түбәнтен очкан кошлар рәсеме; урмандагы кош оясы; торналар; кырдан кайтып килүче малай; каядыр юнәлеп баручы кешеләр.
Рәсемнәр буенча җөмләләр төзелә. Анда урын хәлләре кертелергә тиеш. Җөмләләрдән чыгып хәлләрнең үзенчәлекләре ачыклана: 

1. Урын хәленең соравы. 

2. Эш яки хәлне кайсы яктан ачыклый? 

3. Ничек белдерелә? (7 нче слайд) 
	1. Кошлар, никтер, түбәнтен очалар.
	Кайдан? Рәвеш ярдәмендә белдерелә.

	2. Урманда кошларга игътибарлы бул!
	Кайда? Урын-вакыт килешендәге исем белән белдерелә.

	3. Торналар көньякка китә башладылар.
	Кая? Юнәлеш килешендәге исем белән белдерелә.

	4. Машиналар кырдан ашлык ташыйлар.
	Кайдан? Исем, чыгыш килеше кушымчасы алган.

	5. Батыр диңгезчеләр маякка таба юл тоттылар.
	Кая? Бәйлек белән килгән исем.


2. 183 нче күнегү.Урын хәлләрен табып сорау куярга, үрнәктәгечә язарга.
3. Үзконтроль һәм контроль.
Карточкалар белән эш. Эшли алу сәләтләренә карап, индивидуаль биремнәр тарату (көчле, уртача һәм белеме түбән укучыларга). 
V. Йомгаклау. Нәтиҗә ясау
1. Өйгә эш бирү. 182 нче күнегү, язмача (96 бит). Урын хәле турында сөйләргә әзерләнергә. 
2. Билгеләр кую.

